
Inflacioni vijoi të mbetet i lartë në ekonominë shqiptare edhe gjatë tremujorit të 
katërt të vitit 2022, duke ushqyer pasigurinë e bizneseve për të ardhmen, duke 
gërryer fuqinë blerëse të familjeve, dhe duke kushtëzuar çdo aspekt të jetës 
ekonomike të vendit.

Megjithatë, informacioni i ri i përftuar gjatë këtij tremujori ka qenë përgjithësisht 
më i mirë se pritjet tona.

Së pari, për herë të parë pas pothuaj 12 muajve, inflacioni i çmimeve të 
konsumit shënoi rënie gjatë muajve nëntor e dhjetor të vitit të kaluar. Ky është 
një sinjal i parë inkurajues se trajektorja e inflacionit ka shënuar një pikë kthese 
gjatë kësaj periudhe. Megjithëse rënia e inflacionit u përcaktua në masën më 
të madhe nga rënia e çmimit të naftës, ne besojmë se ky tregues do të vijojë të 
bjerë edhe gjatë muajve në vijim.

Rënia e inflacionit në vend do të mbështetet nga stabilizimi i çmimeve në tregjet 
ndërkombëtare, nga ecuria e mirë e kursit të këmbimit, nga rishikimi për poshtë 
i pritjeve për inflacionin, por edhe nga efektet e kursit normalizues të politikës 
sonë monetare. Ky normalizim, i transmetuar nëpërmjet një rritjeje graduale 
drejt një niveli neutral të normës bazë të interesit, ka krijuar premisa për një 
balancim më të mirë të kërkesës dhe ofertës në ekonomi. Për rrjedhojë, bazuar 
në trendet aktuale, inflacioni pritet të kthehet në objektivin tonë prej 3.0%, 
brenda gjysmës së parë të vitit të ardhshëm.

Së dyti, ekonomia shqiptare ka shfaqur një rezistencë të mirë ndaj goditjeve të 
huaja të ofertës dhe shtrëngimit të kushteve monetare, në vend dhe në botë. E 
nxitur nga dinamizmi i sektorit privat, rritja ekonomike e vitit 2022 pritet të jetë 
rreth nivelit 4% dhe të ketë një shpërndarje të mirë sektoriale. Po ashtu, punësimi 
dhe pagat kanë pasur rritje të shpejta, ndërkohë që norma e papunësisë është 
në nivele minimale historike. Ndonëse norma e rritjes pritet të shënojë një rënie 
të lehtë, ekonomia shqiptare do të vijojë të gjenerojë vende të reja pune dhe 
norma pozitive rritjeje gjatë vitit 2023.

Së treti, tregjet financiare mbeten relativisht të qeta, edhe në prani të shtrëngimit 
global të kushteve të financimit, dhe bilancet e sektorit bankar paraqiten të 
shëndetshme. Politika jonë monetare ka filluar të gjejë një transmetim më të 
plotë në tregjet financiare, por fluksi i kredive vijon të mbetet pozitiv dhe sektori 
bankar shqiptar vijon të furnizojë ekonominë shqiptare me fondet e nevojshme 
për zgjerimin e aktivitetit dhe për mbulimin e nevojave për likuiditet. Paralelisht 

me të, kursi i këmbimit të lekut mbetet i fortë, duke dëshmuar dhe mbështetur 
stabilitetin e përgjithshëm ekonomik dhe financiar të vendit.

Bazuar në këto konkluzione të shtjelluara në Raport, Këshilli Mbikëqyrës vendosi 
të mos ndryshojë qëndrimin e politikës monetare në mbledhjen e datës 1 
shkurt 2023. Në gjykimin e Këshillit, kushtet monetare mbeten të përshtatshme 
për kthimin e inflacionit në objektiv, me kosto sa më të pakta mbi aktivitetin 
ekonomik.

Megjithatë, Këshilli Mbikëqyrës theksoi dhe një herë nevojën e vijimit të 
normalizimit të qëndrimit të politikës monetare gjatë vitit 2023, dhe gatishmërinë 
e tij për të vazhduar në këtë drejtim.


